 ՀՀ ՍՈՑԻԱԼ-ՏՆՏԵՍԱԿԱՆ ԻՐԱՎԻՃԱԿԸ

2018 թվականի առաջին ինն ամիսների տվյալների ամփոփումը ցույց տվեց, որ տնտեսության զարգացումն ընթանում է նախորդ տարվա համեմատ ավելի արագ տեմպերով` պայմանավորված հիմնականում ծառայությունների ճյուղի աճով: Մյուս ճյուղերը, բացառությամբ գյուղատնտեսության, նույնպես դրական են նպաստել տնտեսական ակտիվությանը: Ընթացիկ տարվա առաջին ինն ամիսներին տնտեսական աճն ուղեկցվել է ներքին պահանջարկի աճով:

Տարեսկզբից և՛ արտահանումը, և՛ ներմուծումը շարունակել են աճել բարձր տեմպերով, որի պայմաններում արտաքին ապրանքաշրջանառության ընդլայնումը շարունակվել է, իսկ առևտրային հաշվեկշիռը ցուցաբերել է վատթարացման միտում: 

2018 թվականի հունիսից 12-ամսյա գնաճն ունեցել է արագացման միտում և սեպտեմբերին կազմել է 3․5%։ Իսկ հունվար-սեպտեմբեր ամիսներին միջին գնաճը կազմել է 2.6%: Տնտեսական զարգացումներից ելնելով ՀՀ ԿԲ-ը չի փոփոխել վերաֆինանսավորման տոկոսադրույքը (6%) և պահպանել է դրամավարկային քաղաքականության խթանող ուղղությունը։ Ավանդների և վարկերի տոկոսադրույքները նվազման միտումներ են դրսևորել, իսկ առևտրային բանկերի կողմից ռեզիդենտներին տրամադրված վարկերի ծավալները 2018 թվականի ինն ամիսների ընթացքում շարունակել են աճել բարձր տեմպերով: 

2018 թվականին տնտեսության վերականգնման բարձր տեմպերի պայմաններում հարկաբյուջետային և պարտքի կայունության պահպանման նպատակով հարկաբյուջետային քաղաքականության զսպող ուղղությունը պահպանվել է:

Համախառն առաջարկ

2018 թվականի հունվար-սեպտեմբերին նախորդ տարվա համեմատությամբ տնտեսական ակտիվությունն արագացել է: Նախորդ տարվա նույն ժամանակահատվածի նկատմամբ գրանցվել է տնտեսական ակտիվության իրական արտահայտությամբ 6.6% աճ, որը գերազանցում է նախորդ տարվա ցուցանիշը 0.8 տոկոսային կետով: Տնտեսական ակտիվությանն ամենամեծ նպաստումն է ունեցել ծառայությունների (5.3 տոկոսային կետ) ճյուղը: Դրականորեն են նպաստել նաև առևտուրը՝ 0.8 տոկոսային կետով, արդյունաբերությունը՝ 0.5 տոկոսային կետով և շինարարությունը՝ 0.4 տոկոսային կետով: Գյուղատնտեսությունը 0.5 տոկոսային կետով բացասական նպաստում է ունեցել տնտեսական ակտիվությանը: 

Գծապատկեր 1. 2017-2018 թվականների հունվար-սեպտեմբեր ամիսներին տնտեսության ճյուղերի թողարկումների նպաստումները տնտեսական ակտիվության իրական աճին,

տոկոսային կետ

Արդյունաբերություն
: 2018 թվականի հունվար-սեպտեմբերին արդյունաբերությունն աճել է 4.0%-ով՝ պայմանավորված արտաքին պահանջարկի աճով
: Արդյունաբերության աճին հիմնականում նպաստել է մշակող արդյունաբերությունը՝ 5.9 տոկոսային կետով (աճը՝ 9.6%), իսկ հանքագործական արդյունաբերությունը 2.6 տոկոսային կետով բացասաբար է ազդել (նվազումը՝ 12.7%)՝ պայմանավորված մետաղական հանքաքարի արդյունահանման 13.8% նվազմամբ:

Մշակող արդյունաբերության աճին էական դրական նպաստում են ունեցել սննդամթերքի արտադրությունը՝ 2.1 տոկոսային կետով (աճը՝ 6.8%), այլ ոչ մետաղական հանքային արտադրա​տեսակների արտադրությունը` 1.8 տոկոսային կետով (աճը՝ 42.6%), ոսկերչական արտադրատեսակների արտադրությունը` 1.4 տոկոսային կետով (աճը՝ 32.1%) և ծխախոտային արտադրատեսակների արտադրությունը` 1.1 տոկոսային կետով (աճը՝ 7.6%): 
Էլեկտրաէներգիայի, գազի, գոլորշու և լավորակ օդի մատակարարումը 0.7 տոկոսային կետով դրականորեն է նպաստել արդյունաբերությանը (աճը՝ 4.2%): 

Գյուղատնտեսություն: 2018 թվականի հունվար-սեպտեմբերին գյուղատնտեսության և ձկնորսության համախառն թողարկումն իրական արտահայտությամբ նվազել է 4.6%-ով: Գյուղատնտեսության նվազմանը հիմնականում նպաստել է բուսաբուծությունը՝ 3.3 տոկոսային կետով (նվազումը՝ 6%): Բուսաբուծության նվազումը պայմանավորված է եղել բոստանի` շուրջ 42.1%, բանջարեղենի՝ 31.1% և խաղողի համախառն բերքի շուրջ 10.9%, ինչպես նաև կարտոֆիլի համախառն բերքի 3.4% նվազմամբ: Միևնույն ժամանակ հացահատիկի համախառն բերքն աճել է 20%-ով, իսկ պտուղ, հատապտուղներինը՝ 2.2%-ով:

Անասնաբուծությունը 1.3 տոկոսային կետով (նվազումը՝ 3.2%) նույնպես նպաստել է գյուղատնտեսության համախառն արտադրանքի նվազմանը: Անասնաբուծության նվազումը պայմանավորված է եղել մսի և կաթի արտադրության համապատասխանաբար 1.7% և 7.8% նվազմամբ: Միևնույն ժամանակ ձվի արտադրությունը դրականորեն է նպաստել՝ աճելով 4.5%-ով: 

Շինարարություն: 2018 թվականի հունվար-սեպտեմբերին ճյուղում գրանցվել է 7.6% աճ, ինչին հիմնականում նպաստել են պետական բյուջեի հաշվին իրականացված շինարարության ծավալները՝ 6.9 տոկոսային կետով (աճը՝ 29.3%)
, այդ թվում՝ միջազգային վարկերի միջոցներով իրականացված շինարարության ծավալները` 4.7 տոկոսային կետով (աճը` 29.7%), ինչպես նաև բնակչության միջոցներով իրականացված շինարարությունը՝ 2.7 տոկոսային կետով (աճը՝ 10.5%): Շինարարության աճին հակազդել է հիմնականում կազմակերպությունների միջոցներով իրականացված շինարարությունը՝ 1.7 տոկոսային կետով (նվազումը՝ 4.1%): 

Ըստ տնտեսական գործունեության տեսակների` շինարարությանը դրականորեն են նպաստել տրանսպորտի ոլորտում իրականացված շինարարությունը՝ 6.7 տոկոսային կետով (աճը՝ 52.4%) և «Էլեկտրականություն, գազի գոլորշու և լավորակ օդի մատակարարում» ոլորտը՝ 5.7 տոկոսային կետով (աճը՝ 65.2%): Նույն ժամանակահատվածում շինարարության աճին բացասական ազդեցություն է ունեցել «Հանքագործական արդյունաբերություն և բացահանքերի շահագործում» ոլորտը՝ 2.6 տոկոսային կետով (նվազումը՝ 12.7%): 

Շինարարության աճն ուղեկցվել է շինարարության ոլորտում վարկավորման ծավալների աճով:

Ծառայություններ և առևտուր: 2018 թվականի հունվար-սեպտեմբերին ծառայություններն աճել են 18.8%-ով, ինչին հիմնականում նպաստել են «Մշակույթ, զվարճու​թյուն​ներ և հանգիստ» ենթաճյուղը՝ 6.8 տոկոսային կետով (աճը՝ 35.2%), ֆինանսական և ապահովագրական գործունեությունը՝ 3.7 տոկոսային կետով (աճը՝ 17.2%), ինչպես նաև կացության և հանրային սննդի կազմակերպումը՝ 2.3 տոկոսային կետով (աճը՝ 29.6%)։ 

2018 թվականի հունվար-սեպտեմբերին առևտրի շրջանառությունը նախորդ տարվա նույն ժամանակաշրջանի համեմատ աճել է 10.1%-ով: Առևտրի աճին դրականորեն են նպաստել մեծածախ առևտուրը՝ 8.3 տոկոսային կետով (աճը՝ 18.7%), ինչպես նաև ավտոմեքենաների առևտուրը 1.1 տոկոսային կետով (աճը՝ 27.2 %) և մանրածախ առևտուրը՝ 0.7 տոկոսային կետով (աճը՝ 1.4%): 

Առևտրի և ծառայությունների աճն ուղեկցվել է բնակչության տնօրինվող եկամուտների աճով:

Տրանսպորտ և կապ: 2018 թվականի հունվար-սեպտեմբերին հանրապետությունում ընդհանուր օգտագործման տրանսպորտով բեռնափոխադրումների ծավալն աճել է, իսկ ուղևորափոխադրումներինը՝ նվազել:

Ընդհանուր օգտագործման տրանսպորտով բեռնափոխադրումների ծավալն աճել է 7.8%-ով, ինչին հիմնականում նպաստել են ավտոմոբիլային տրանսպորտով բեռնափոխադրումները՝ 6.9 տոկոսային կետով (աճը՝ 8.2%)՝ հիմնականում ներհանրապետական բեռնափոխադրումների 8.3% աճի հաշվին (նպաստումը՝ 6.2 տոկոսային կետ): Միևնույն ժամանակ, ուղևորափոխադրումների ծավալը նվազել է 7.7%-ով, ինչը հիմնականում պայմանավորված է եղել ավտոմոբիլային տրանսպորտով ուղևորափոխադրումների 9 տոկոսային կետով բացասական ազդեցությամբ (նվազումը՝ 10.2%): 

2018 թվականի հունվար-սեպտեմբերին կապի ծառայություններից ստացված հասույթը նախորդ տարվա նույն ժամանակաշրջանի նկատմամբ աճել է 0.8%-ով, ինչը հիմնականում պայմանավորված է եղել հեռուստածրագրերի կազմման և հեռարձակման 0.4 տոկոսային կետով, ինչպես նաև հեռահաղորդակցության ծառայությունների 0.3 տոկոսային կետով նպաստմամբ (աճերը՝ համապատասխանաբար 1.0% և 0.6%): Իր հերթին հեռահաղորդակցության աճը պայմանավորված է եղել հիմնականում ինտերնետ հասանելիության ծառայության 11.8% աճով (նպաստումը՝ 3.9 տոկոսային կետ): Նույն ժամանակահատվածում հեռահաղորդակցության աճին էականորեն հակազդել է բջջային՝ 3.6 տոկոսային կետով և լարային՝ 1.7 տոկոսային կետով բացասական նվազմամբ հեռախոսային կապերով հեռահաղորդակցությունը (նվազումները՝ համապատասխանաբար 7.8% և 18.4%):

Աշխատանքի շուկա 

2018 թվականի առաջին ինն ամիսներին տնտեսական աճն ուղեկցվել է գործազրկության մակարդակի նվազմամբ և միջին աշխատավարձի աճով:

Գործազրկության մակարդակը 2018 թվականի երկրորդ եռամսյակի տվյալներով կազմել է 15.7%` 2.1 տոկոսային կետով նվազելով նախորդ տարվա նույն եռամսյակի նկատմամբ: Զբաղվածների թվաքանակն աճել է նախորդ տարվա նույն եռամսյակի նկատմամբ 4.7%-ով, իսկ գործազուրկների թվաքանակը՝ կրճատվել 10.4%-ով
:

ՀՀ վիճակագրական կոմիտեի կողմից նոր մեթոդաբանությամբ հաշվարկված գործազրկության մակարդակը 2018 թվականի երկրորդ եռամսյակում կազմել է 20.2%` 0.3 տոկոսային կետով նվազելով նախորդ տարվա նույն եռամսյակի նկատմամբ
: Նոր մեթոդաբանությամբ հաշվարկված զբաղվածների թիվը նախորդ տարվա նույն եռամսյակի նկատմամբ նվազել է 0.2%-ով, իսկ գործազուրկների թիվը՝ 2.6%-ով:

2018 թվականի հունվար-սեպտեմբերին նախորդ տարվա նույն ժամանակաշրջանի նկատմամբ միջին ամսական անվանական աշխատավարձն աճել է 4.3%-ով՝ կազմելով 169,505 ՀՀ դրամ, իսկ իրական աշխատավարձը՝ 1.7%-ով: Պետական հատվածում միջին ամսական անվանական աշխատավարձն աճել է 1.8%-ով՝ կազմելով 143,947 ՀՀ դրամ, իսկ մասնավոր հատվածում՝ 4.5%-ով՝ կազմելով 184,436 ՀՀ դրամ
:

Համախառն պահանջարկ

2018 թվականի առաջին ինն ամիսներին տնտեսական աճն ուղեկցվել է ներքին պահանջարկի աճով: 

Սպառում: 2018 թվականի հունվար-սեպտեմբեր ամիսներին վերջնական սպառումը նախորդ տարվա նույն ժամանակահատվածի նկատմամբ իրական արտահայտությամբ աճել է շուրջ 3.7%-ով՝ պայմանավորված տնօրինվող եկամտի աճով և վարկավորման ծավալների ավելացմամբ: 

Ներդրումներ: 2018 թվականի հունվար-սեպտեմբեր ամիսներին կապիտալ ներդրումները նախորդ տարվա նույն ժամանակահատվածի նկատմամբ իրական արտահայտությամբ աճել են շուրջ 7.6%-ով՝ շինարարության զարգացումներին համահունչ
: 

Ներդրումներին դրականորեն է նպաստել ծառայությունների ու արդյունաբերության ճյուղերի որոշ ենթաճյուղերում (մասնավորապես` տրանսպորտի, էլեկտրականության, գազի, գոլորշու և լավորակ օդի մատակարարման, կրթության, մշակող արդյունաբերության, մեծածախ և մանրածախ առևտրի, ավտոմեքենաների և մոտոցիկլերի նորոգման ոլորտներում) կատարված ներդրումների աճը
:

Զուտ արտահանում: 2018 թվականի առաջին ինն ամիսներին ապրանքների և ծառայությունների արտահանման իրական ծավալները նախորդ տարվա նույն ժամանակահատվածի համեմատ աճել են 8.6%-ով` հիմնականում պայմանավորված արտաքին պահանջարկի և միջազգային շուկայում արտահանման գների աճով: Մյուս կողմից, ապրանքների և ծառայությունների ներմուծումն իրական արտահայտությամբ աճել է 16.4%-ով՝ պայմանավորված բարձր տնտեսական ակտիվությամբ և ներքին պահանջարկի աճով:
Գներ և սակագներ
2018 թվականի հունվար-սեպտեմբերին ՀՀ սպառողական շուկայում արձանագրվել է գների աճ: Միջին գնաճը կազմել է 2.6%, որին առավելապես նպաստել են «Սննդամթերք և ոչ ալկոհոլային խմիչքներ» ապրանքախմբում արձանագրված 2.4% գնաճը (դրական նպաստումը գնաճին` 1 տոկոսային կետ), ինչի վրա իր անմիջական ազդեցությունն է թողել մսի, կարագի, պանրի և կաթնաշոռի գների աճը, և «Ոչ պարենային ապրանքներ» խմբում արձանագրված 4.8% գների աճը (դրական նպաստումը գնաճին` 1 տոկոսային կետ), ինչը հիմնականում պայմանավորվել է հագուստի, կոշիկի, բենզինի, անձնական փոխադրամիջոցների համար այլ վառելանյութի, ինչպես նաև դեղագործական ապրանքների գների աճով։ Բնակչությանը մատուցված ծառայությունների գծով արձանագրվել է 1.3% գնաճ (դրական նպաստումը գնաճին` 0.4 տոկոսային կետ), որին հիմնականում նպաստել է օդային տրանսպորտի միջազգային չվերթներ իրականացնող ծառայությունների, հանգստի կազմակերպման, հիվանդանոցների ծառայությունների գների աճը։ «Ալկոհոլային խմիչքներ, ծխախոտային արտադրատեսակներ» ապրանքախմբում արձանագրվել է 4.3% գնաճ (դրական նպաստումը գնաճին` 0.2 տոկոսային կետ)։

2018 թվականի հունվար-սեպտեմբեր ժամանակահատվածում ՀՀ ԿԲ-ը որոշել է անփոփոխ թողնել վերաֆինանսավորման տոկոսադրույքը (6%)՝ պահպանելով քաղաքականության խթանող ուղղությունը։ 

Գծապատկեր 2. 2017-2018 թվականների սեպտեմբերին միջին գնաճին նպաստումները խոշոր ապրանքախմբերով, տոկոսային կետ

Արտաքին հատված

Արտաքին առևտուր (դոլարային արտահայտությամբ)
: 2018 թվականի հունվար-սեպտեմբեր ամիսների ընթացքում և՛ արտահանումը, և՛ ներմուծումը շարունակել են աճել բարձր տեմպերով, որի պայմաններում արտաքին ապրանքաշրջանառության ընդլայնումը շարունակվել է, իսկ առևտրային հաշվեկշիռը ցուցաբերել է վատթարացման միտում: 

Արտաքին ապրանքաշրջանառությունը 2018 թվականի առաջին ինն ամիսներին կազմել է 5,355.8 մլն ԱՄՆ դոլար` նախորդ տարվա համեմատ աճելով 22.4%-ով: Հաշվետու ժամանակահատվածում տեղի է ունեցել դոլարային արտահայտությամբ և՛ արտահանման, և՛ ներմուծման երկնիշ աճ. արտահանումն աճել է 11.6%-ով` կազմելով 1,774.1 մլն ԱՄՆ դոլար, իսկ ներմուծումը՝ 28.6%-ով` կազմելով 3,581.6 մլն ԱՄՆ դոլար:

Ներմուծման առաջանցիկ աճով պայմանավորված՝ ընթացիկ տարվա առաջին ինն ամիսներին ապրանքների արտաքին առևտրի բացասական մնացորդը կազմել է 1,807.5 մլն ԱՄՆ դոլար` նախորդ տարվա նույն ժամանակաշրջանի նկատմամբ ավելանալով 51.2%-ով:

Գծապատկեր 2. Առևտրային հաշվեկշռի դինամիկան հունվար-սեպտեմբեր ամիսներին

(մլն ԱՄՆ դոլար)

Ներմուծում: Հաշվետու ժամանակահատվածում գրեթե բոլոր ապրանքախմբերով արձանագրվել է ներմուծման աճ` հիմնականում պայմանավորված բարձր տնտեսական ակտիվությամբ և տնտեսությունում պաշարների կուտակմամբ
: 2018 թվականի առաջին ինն ամիսներին ներմուծման 28.6% աճի ամենաբարձր` 9.5 տոկոսային կետը պայմանավորել է ներդրումային բնույթի «Մեքենաներ, սարքավորումներ և մեխանիզմներ» ապրանքախումբը: Ներմուծման աճին նշանակալի նպաստել են նաև «Վերգետնյա, օդային և ջրային տրանսպորտի միջոցներ», «Հանքահումքային արտադրանք» և «Մանածագործական իրեր» ապրանքախմբերը (համապատասխանաբար 4.3, 2.4 և 2.0 տոկոսային կետերով): 
Ըստ ապրանքների լայն տնտեսական դասակարգման
 տարվա հունվար-սեպտեմբեր ամիսների ընթացքում ներմուծման աճին նպաստել են հիմնականում «Միջանկյալ սպառման ապրանքները» (13.2 տոկոսային կետով) և «Կապիտալ ապրանքները» (9.3 տոկոսային կետով):

Արտահանում: 2018 թվականի հունվար-սեպտեմբերի ամիսներին արտահանման ծավալն աճել է 11.6%-ով` հիմնականում պայմանավորված գործընկեր երկրներում պահանջարկի աճով և առևտրի պայմանների բարելավմամբ: Արտահանման աճը հիմնականում պայմանավորվել է «Մանածագործական իրեր», «Ոչ թանկարժեք մետաղներ և դրանցից պատրաստված իրեր», «Հանքահումքային արտադրանք», և «Բուսական ծագման արտադրանք» ապրանքախմբերով (համապատասխանաբար 4.8, 2.3, 1.8 և 1.8 տոկոսային կետերով): 

Ներմուծման ծածկման գործակից. Հիմնականում պայմանավորված ներմուծման առաջանցիկ աճով` ներմուծման ծածկման գործակիցը նախորդ տարվա համապատասխան ժամանակահատվածի նկատմամբ կրճատվել է․ 2018 թվականի ինն ամիսներին արտահանման հաշվին ֆինանսավորվել է ներմուծման 58%-ը։ 

Գծապատկեր 3. Ներմուծման ծածկման գործակիցը
, տոկոսներով (ինն ամիսներ)

[image: image4.png]2018*
2016
2014
2012
2010
2008
2006

2000

1998 |
1996

. : : : : :
= T T T T T FS 0
= T T T T T T 64.
o T T T T T 69.9
1 - - - - 59.1
= T T T T 44.
o T T T T 453
7 - - - — 123
7 - - - = 40.7
1 T T -
et 25,8
——— Tt
e T T T T 4544
e T T T T T 53.3
e T T T T T 64.1
e T T T T T 59.4
b T T T T T 61.3
7 - - - - 60.3
1 : : : 458
1 - - - 39.7
- - - 358
- - 311
T T t7'7
- - - 393
- 10.0 20.0 30.0 40.0 50.0 60.0 70.0 80.0

m LEnunsndwl swisydwl gnpdwyhg (%)





Արտաքին առևտուրն ըստ գործընկեր երկրների. Ընթացիկ տարվա ինն ամիսներին գործընկեր երկրների կազմը գրեթե չի փոփոխվել: Արտաքին առևտրաշրջանառության 30.0%-ը բաժին է ընկել ԱՊՀ (որից 27.1%-ը` ԵԱՏՄ), 25.4%-ը` ԵՄ և 44.6%-ը` այլ երկրներին: ԵՄ երկրների կշիռը ՀՀ արտաքին առևտրաշրջանառության մեջ աճել է 1.1 տոկոսային կետով, ինչը հիմնականում պայմանավորվել է այդ երկրներից ներմուծման ծավալների 37.9% աճով: 
2018 թվականի առաջին ինն ամիսներին ՀՀ խոշոր առևտրային գործընկեր-երկրների շրջանակում ընդգրկված էին. ԱՊՀ երկրներից` Ռուսաստանը (առևտրաշրջանառության 26.3%-ը՝ նախորդ տարվա 27.4%-ի դիմաց) և Ուկրաինան (համապատասխանաբար 2.3% և 1.9%), իսկ ԵՄ և այլ երկրներից՝ Չինաստանը (10.5% և 9.3%), Շվեյցարիան (6.4% և 5.5%), Գերմանիան (6.1% և 5.3%), Իրանը (4.8% և 4.4%), Բուլղարիան (3.8% և 5.3%), ԱՄՆ-ն (3.1% և 2.9%), Թուրքիան (3.3% և 3.5%), Իտալիան (3.2% և 3.4%) և ԱՄԷ-ը (2.4% և 3.0%): Հանրապետության թվով 40 հիմնական գործընկեր երկրները մեծամասամբ (մոտ 83%-ը) հանդիսանում են ԱՀԿ անդամ պետություններ: 

Երկկողմանի փոխարժեք: ՀՀ դրամը ԱՄՆ դոլարի նկատմամբ դրսևորել է հարաբերականորեն կայուն վարքագիծ: 2018 թվականի հունվար-սեպտեմբեր ամիսների միջին փոխարժեքը կազմել է 482.21 դրամ մեկ ԱՄՆ դոլարի դիմաց` նախորդ տարվա համապատասխան ժամանակահատվածի միջին փոխարժեքի (482.59) նկատմամբ արժևորվելով 0.1%-ով: 

2018 թվականի ինն ամիսներին նկատվել է եվրոյի դիմաց ՀՀ դրամի փոխարժեքի արժեզրկման տեմպի դանդաղման միտում. նախորդ տարվա նույն ժամանակահատվածի համեմատությամբ հունվար-սեպտեմբեր ամիսներին միջին արժեքով ՀՀ դրամը եվրոյի նկատմամբ արժեզրկվել է` 6.8%-ով: 

ՌԴ ռուբլու նկատմամբ 2018 թվականի տարեսկզբին ՀՀ դրամը դրսևորել է արժեզրկման տեմպի դանդաղման միտում, իսկ ապրիլ ամսից սկսել է արժևորվել: Ընթացիկ տարվա հունվար-սեպտեմբեր ամիսներին ՀՀ դրամի միջին փոխարժեքը ՌԴ ռուբլու նկատմամբ նախորդ տարվա նույն ժամանակահատվածի համեմատությամբ արժևորվել է 5.2%-ով (2017թ. հունվար-սեպտեմբեր ամիսներին ՀՀ դրամի միջին փոխարժեքը ՌԴ ռուբլու նկատմամբ արժեզրկվել էր 14.9%-ով):

Դրամավարկային հատված և ֆինանսական շուկա

2018 թվականի սեպտեմբերին փողի բազան ընդլայնվել է ՀՀ ԿԲ զուտ ներքին ակտիվերի և զուտ արտաքին ակտիվների հաշվին: 2018 թվականի սեպտեմբերին փողի բազան կազմել է շուրջ 1111 մլրդ դրամ` նախորդ տարվա նույն ամսվա նկատմամբ աճելով 13.5%-ով: Ընդ որում, զուտ արտաքին ակտիվներն աճել են 8.8%-ով, իսկ զուտ ներքին ակտիվները՝ 19․9%-ով:

Փողի բազայի աճին առավելապես նպաստել են ՀՀ ԿԲ-ում ՀՀ դրամով թղթակցային հաշիվները և ԿԲ-ից դուրս կանխիկը: Այսպես, փողի բազայում ԿԲ-ից դուրս կանխիկն աճել է 11․9%‑ով (նպաստումը փողի բազայի աճին կազմել է 5.7 տոկոսային կետ), իսկ դրամով և արտարժույթով պահուստներն աճել են համապատասխանաբար 11%-ով և 18․3%-ով (նպաստումը փողի բազային կազմել է համապատասխանաբար 3.8 և 2.9 տոկոսային կետ):

2018 թվականի սեպտեմբերին փողի զանգվածն աճել է՝ պայմանավորված զուտ ներքին ակտիվների աճով: 2018 թվականի սեպտեմբերին փողի զանգվածը կազմել է 2635.4 մլրդ դրամ` նախորդ տարվա նույն ժամանակահատվածի նկատմամբ աճելով 10.8%-ով, նախորդ տարվա 19.3%‑ի համեմատ: Ընդ որում, զուտ արտաքին ակտիվների նվազումը կազմել է 49.2%, իսկ զուտ ներքին ակտիվներն աճել են 12.5%-ով:

Փողի զանգվածի աճը պայմանավորվել է հիմնականում դրամային դեպոզիտների աճով: Փողի զանգվածի աճին բանկային համակարգից դուրս կանխիկը նպաստել է 1.9 տոկոսային կետով, իսկ դրամային և արտարժույթով ավանդները՝ համապատասխանաբար 7.8 և 1.1 տոկոսային կետերով:

Գծապատկեր 5. 2018 թվականի սեպտեմբերին փողի բազայի և փողի զանգվածի աճին նպաստումները, տոկոսային կետ

2018 թվականի սեպտեմբերին դոլարայնացման մակարդակը նվազել է: Ռեզիդենտների արտարժութային ավանդներ/փողի զանգված հարաբերակցությունը նվազել է 3.5 տոկոսային կետով՝ կազմելով 43.2%, իսկ վարկավորման ընդհանուր կառուցվածքում արտարժութով վարկերի կշիռը նվազել է 5.7 տոկոսային կետով՝ կազմելով 56.6%։

2018 թվականին սեպտեմբերին ավանդների ծավալներն աճել են նախորդ տարվա նույն ժամանակահատվածի համեմատ: Առևտրային բանկերի կողմից ռեզիդենտներից ներգրավված ավանդներն աճել են 10.3%-ով, որին 8.8 տոկոսային կետով նպաստել է դրամային ավանդների, 1.5 տոկոսային կետով` արտարժութային ավանդների աճը:

2018 թվականին սեպտեմբերին վարկերի ծավալներն աճել են նախորդ տարվա նույն ժամանակահատվածի համեմատ: Առևտրային բանկերի կողմից ռեզիդենտներին տրամադրված վարկերի ծավալների աճը կազմել է 19.6%
՝ 2017 թվականի համապատասխան ժամանակահատվածի 12.6%-ի համեմատ: Վարկերի աճին 14.2 տոկոսային կետով նպաստել է դրամային վարկերի և 5.4 տոկոսային կետով՝ արտարժութային վարկերի աճը: Վարկերի աճին առավելապես նպաստել է սպառողական վարկերի (նպաստումը՝ 7 տոկոսային կետ) և արդյունաբերության վարկերի (նպաստումը՝ 3.7 տոկոսային կետ) աճը: Սպասարկման ոլորտի, շինարարության և հիպոթեքային վարկերի աճը նույնպես նպաստել է վարկերի աճին։

Գծապատկեր 6. 2017-2018թթ. ռեզիդենտների վարկերի և ավանդների ծավալների աճը (նախորդ տարվա նույն ժամանակահատվածի նկատմամբ, %)

Տոկոսադրույքներ: Ֆինանսական շուկայում արտարժույթով և դրամով միջին կշռված մինչև 1 տարի ժամկետով տոկոսադրույքների միջև սպրեդը 2018 թվականի հունվար-սեպտեմբերին նախորդ տարվա նույն ժամանակահատվածի համեմատ չի փոփոխվել և կազմել է շուրջ 4.7 տոկոսային կետ: Ընդ որում՝ դրամով վարկերի և ավանդների միջև տոկոսադրուքների սպրեդը նվազել է 1.3 տոկոսային կետով` կազմելով 4.3, իսկ արտարժույթով սպրեդն աճել է 1․1 տոկոսային կետով ` կազմելով 5.2 տոկոսային կետ: 

Ավանդների և վարկերի (մինչև մեկ տարի ժամկետով) տոկոսադրույքները նվազման միտումներ են դրսևորել: 2018 թվականին հունվար-սեպտեմբերին ՀՀ դրամով ավանդների միջին տոկոսադրույքը կազմել է 8.7%՝ նախորդ տարվա համեմատ նվազելով 0.5 տոկոսային կետով, իսկ ՀՀ դրամով վարկավորման միջին տարեկան տոկոսադրույքը կազմել է 13.0%՝ նվազելով 1․8 տոկոսային կետով: 

Արտարժույթով ավանդների միջին տարեկան տոկոսադրույքը 2018 թվականին հունվար- սեպտեմբերին կազմել է 2․8%՝ նախորդ տարվա համեմատ նվազելով 1.3 տոկոսային կետով: Արտարժույթով վարկավորման միջին տարեկան տոկոսադրույքը կազմել է 8.0%՝ նվազելով 0.2 տոկոսային կետով:

ՀՀ պետական պարտատոմսերի շուկա: ՀՀ պետական պարտատոմսերի շուկայում նկատվել է ՊՊ տեղաբաշխման միջին կշռված եկամտաբերության նվազում, որը պայմանավորված էր ֆինանսական շուկայի տոկոսադրույքների նվազման ընդհանուր միտումներով: Այսպես, եթե 2017 թվականին հունվար-սեպտեմբեր ամիսներին տեղաբաշխված պետական պարտատոմսերի միջին կշռված եկամտաբերությունը կազմել է 10.1%, ապա 2018 թվականի նույն ժամանակահատվածում այն կազմել է 9.1%: Արդյունքում ՀՀ պետական պարտատոմսերի շուկայում տեղաբաշխման միջին կշռված եկամտաբերությունը նախորդ տարվա նույն ժամանակահատվածի համեմատ նվազել է շուրջ 1 տոկոսային կետով: Նույն ժամանակահատվածում տեղաբաշխված պետական պարտատոմսերի ծավալը կազմել է 125.95 մլրդ դրամ՝ 2017 թվականի հունվար-սեպտեմբերի 156.2 մլրդ դրամի դիմաց, իսկ տեղաբաշխման միջին կշռված ժամկետայնությունը` 4744 օր, 2017 թվականի նույն ժամանակահատվածի 3664-ի համեմատ:

2018 թվականի հունվար-սեպտեմբեր ամիսներին պետական (շուկայական) պարտատոմսերի նկատմամբ պահանջարկը գերազանցել է թողարկման ցուցանիշը 1.64 անգամ (2017 թվականի նույն ժամանակահատվածում՝ 2.22 անգամ), իսկ տեղաբաշխում/թողարկում հարաբերակցության միջին մեծությունը կազմել է 0.84 (2017 թվականի նույն ժամանակահատվածում ` 0.98): 

ՀՀ եվրապարտատոմսերի երկրորդային շուկայում և՛ 2013 թվականին, և՛ 2015 թվականին թողարկված արժեթղթերի եկամտաբերություններն աճի միտում են դրսևորել: Միջազգային կապիտալի շուկայում 2013 թվականին 6.25% եկամտաբերությամբ թողարկված պետական արտարժութային պարտատոմսերի եկամտաբերությունը 2018 թվականի հունվար-սեպտեմբեր ամիսներին միջինում կազմել է 4.49%՝ 2017 թվականի նույն ժամանակահատվածում արձանագրված 4.32%-ի դիմաց: 2015 թվականին 7.5% եկամտաբերությամբ թողարկված պետական արտարժութային պարտատոմսերի եկամտաբերությունը 2018 թվականի հունվար-սեպտեմբեր ամիսներին միջինում կազմել է 5.59%՝ 2017 թվականի նույն ժամանակահատվածում արձանագրված 5.74%-ի դիմաց: 

Հարկաբյուջետային հատված 

2018 թվականի ինն ամիսներին հարկաբյուջետային քաղաքականության ուղղությունը պահպանվել է. տնտեսության վերականգնման բարձր տեմպերի պայմաններում հարկաբյուջետային և պարտքի կայունության պահպանման նպատակով նպատակադրվել և իրականացվել է զսպող հարկաբյուջետային քաղաքականություն:

2018 թվականի հունվար-սեպտեմբեր ամիսների արդյունքներով ՀՀ պետական բյուջեի ընդհանուր եկամուտները կազմել են 943.9 մլրդ դրամ, իսկ հարկեր և տուրքերը կազմել են 887.7 մլրդ դրամ: Նշենք, որ պետական բյուջեի ինչպես ընդհանուր հարկային եկամուտների, այնպես էլ առանձին հարկատեսակների մուտքերը համադրելի չեն նախորդ տարվա մուտքերի հետ, ուստի դրանց համեմատությունը նախորդ տարվա նույն ժամանակահատվածի ցուցանիշների նկատմամբ չի ներկայացվում
:

2018 թվականի հունվար-սեպտեմբեր ամիսների արդյունքներով պետական բյուջեի ծախսերը կազմել են 958.9 մլրդ դրամ՝ նախորդ տարվա նույն ժամանակահատվածի համեմատ նվազելով 2.3%-ով
: Ընդ որում, ընթացիկ ծախսերը կազմել են 900.5 մլրդ դրամ` նախորդ տարվա նույն ժամանակահատվածի համեմատ աճելով 0.4%-ով, իսկ ոչ ֆինանսական ակտիվների գծով ծախսերը կազմել են 62.1 մլրդ դրամ` նախորդ տարվա նույն ժամանակահատվածի համեմատ նվազելով 26.7%-ով: Ընդհանուր ծախսերի նվազմանը ընթացիկ ծախսերը հակազդել են 0.4 տոկոսային կետով, իսկ ոչ ֆինանսական ակտիվների հետ գործառնությունները՝ նպաստել 2.6 տոկոսային կետով
:
Արդյունքում պետական բյուջեի պակասուրդը կազմել է 15.0 մլրդ դրամ՝ նախորդ տարվա նույն ժամանակահատվածում ձևավորված 92.8 մլրդ դրամի համեմատ: 
Հարկաբյուջետային ազդակը: Համախառն պահանջարկի վրա հարկաբյուջետային քաղաքականությունը 2018 թվականի ինն ամիսներին նախորդ տարվա նույն ժամանակահատվածի նկատմամբ ունեցել է 2.9 զսպող հարկաբյուջետային ազդեցություն` պայմանավորված ծախսերի և եկամուտների
 համապատասխանաբար 2.7 և 0.2 զսպող ազդեցություններով: 

Գծապատկեր 7. Հարկաբյուջետային ազդակը 2014 թվականից եռամսյակային կտրվածքով

� Այսուհետ ներկայացված են ճյուղերի համախառն թողարկումների ցուցանիշները:


� Համաձայն ՀՀ ՎԿ-ի «Արդյունաբերական կազմակերպությունների հիմնական ցուցանիշներն ըստ տնտեսական գործունեության երկնիշ դասակարգման, ըստ մարզերի և ք.Երևանի 2018 թվականի հունվար-սեպտեմբերին» հրապարակման՝ արդյունաբերական պատրաստի արտադրանքի իրացման աճը պայմանավորված է եղել հիմնականում արտերկրներում, մասնավորապես հանքարդյունաբերության և մշակող արդյունաբերության իրացման ծավալների համապատասխանաբար 15.4% և 6.6% աճերով:


� Պետական բյուջեի միջոցների հաշվին իրականացված շինարարության ծավալներն աճել են, մինչդեռ պետական բյուջեից կատարված կապիտալ ծախսերը, այդ թվում՝ միջազգային վարկերի հաշվին կատարված ծախսերը նվազել են: Այս տարբերությունը պայմանավորված է այն հանգամանքով, որ միջազգային վարկերի միջոցով իրականացվող շինարարության որոշ մասը (մասնավորապես՝ Ասիական զարգացման բանկի միջոցներով իրականացվող ծրագրերը), համաձայն ՀՀ ՎԿ-ի հրապարակումների, աճել է, մինչդեռ ՀՀ պետական բյուջեից ֆինանսավորում դեռևս չի իրականացվել:


� Տվյալների աղբյուրը ՀՀ ՎԿ-ի կողմից կատարվող աշխատուժի հետազոտությունն է։


� Նոր մեթոդաբանությամբ զբաղվածությունը համարվում է աշխատանքի հինգ ձևերից միակը, որն իրականացվում է այլոց համար՝ վարձատրության կամ եկամտի դիմաց: Նախկին սահմանման համեմատ զբաղվածների թվաքանակից բացառվել են նրանք, ովքեր հետազոտվող շաբաթում իրենց տնտեսությունում զբաղվել են ապրանքների արտադրությամբ՝ սեփական վերջնական սպառման համար, եթե արտադրված արտադրանքը նշանակալի մասնաբաժին է ունեցել տնային տնտեսության սպառման մեջ: (Նոր մեթոդաբանությունն առավել մանրամասն տե՛ս ՀՀ ՎԿ կայքէջում � HYPERLINK "http://armstat.am/file/article/sv_06_18a_141.pdf" �http://armstat.am/file/article/sv_06_18a_141.pdf�): 


� Աշխատավարձի ցուցանիշները ներկայացված են 1 և ավելի աշխատող ունեցող կազմակերպությունների տվյալներով:


� Համախառն պահանջարկի ցուցանիշները ՀՀ ֆինանսների նախարարության գնահատականներն են:


� Կապիտալ ներդրումներում ներառված չէ պաշարների փոփոխությունը, ներկայացված են միայն հիմնական միջոցներում կատարված կապիտալ ներդրումների գնահատականները: Պետք է նշել, որ 2018թ. հունվար-հունիս ամիսներին ներդրումների բարձր՝ 76.1 տոկոս աճ է գրանցվել, որի մեծ մասը պայմանավորված է պաշարների փոփոխությամբ: Իսկ հիմնական միջոցներում ներդրումներն աճել են 14.7 տոկոսով և համահունչ են շինարարության զարգացումներին: 


� Ներդրումների ճյուղային կառուցվածքի ցուցանիշները վերաբերում են ներդրումների կապիտալ շինարարությանն ուղղվող մասին: Ավելի մանրամասն տե՛ս Շինարարություն հատվածում:


� Արտահանումը ՖՕԲ, ներմուծումը` ՍԻՖ գներով:


� Տնտեսական ակտիվության աճն ամբողջությամբ չի բացատրում ներմուծման զարգացումները և, հաշվի առնելով այն, որ ներմուծման մեջ մեծ է միջանկյալ սպառման ապրանքների դերը, ներմուծման մի մասն ըստ էության կարող է կապվել պահանջարկի հատվածում նկատվող պաշարների կուտակման երևույթի հետ (պաշարների վերաբերյալ տեղեկատվությունը ներկայացված է 8-րդ հղման մեջ):


� Ապրանքների լայն տնտեսական դասակարգմամբ (BEC) խմբավորումները` ՀՀ ֆինանսների նախարարության գնահատականներն են:


� Ընթացիկ տարվա ինն ամիսների ծառայությունների մասին տեղեկատվության բացակայության պատճառով ողջ շարքը ներկայացված է ապրանքների արտահանման և ներմուծման հարաբերակցությամբ (ՖՕԲ գներով` Վճարային հաշվեկշիռ_6, «Ապրանքների առևտուրն ըստ վճարային հաշվեկշռի հիմքի» հոդված): 2018 թվականի ինն ամիսների ցուցանիշը նախնական գնահատական է:


� Ընդգրկված չեն կուտակված տոկոսները: Վարկերի մեջ ներառված են նաև ֆակտորինգային, լիզինգային գործառնությունները և ռեպո համաձայնագրերը:


� Առավել մանրամասն տե՛ս «Պետական բյուջեի եկամուտներ» բաժնում:


� Պետք է նկատի ունենալ, որ 2017թ. ծախսերի մեջ ներառված է եղել ԱԱՀ վերադարձի 16.6 մլրդ դրամ գումարը, իսկ 2018թ. վերադարձը ամբողջությամբ տեղի է ունենում հարկային եկամուտներից: Սա հաշվի առնելով՝ 2018թ. 9 ամիսներին ընդամենը ծախսերի նվազումը կկազմի 0.6 տոկոս: 


� Կապիտալ ծախսերը համահունչ չեն կատարված շինարարությանը, տե՛ս իրական հատվածի 3-րդ հղումը:


� Եկամտային ազդակի հաշվարկներում ՀՀ պետական բյուջեի եկամուտներին ավելացվել են հարկերի միասնական հաշվի զուտ մուտքերը, որոնք համարվում են հարկ վճարողների կողմից փաստացի վճարված գումարներ (առավել մանրամասն տե՛ս «Պետական բյուջեի եկամուտներ» բաժնում): 

